
aşaritlərın, fosforitlərin, boratların və s. tərkibində mövcuddur. Lakin onların kimyəvi formulaları eyni 

olsalar belə strukturları müxtəlif olduğundan xassələri də fərqlidir. 

Məlumdur ki, əsas tikinti materialı olan sement əsasən əhəngdaşı (CaCO3) ilə gil (nAl2O3∙nSİO2∙nH2O) 

qarışığının yandırılması və alınan məhsula gips əlavə olunaraq emal edilməsilə alınır. 

Lakin sənaye sahələrində və tikintidə sement və sementdən hazırlanan betona tələbat (möhkəmlik, 

suya, istiyə, şaxtaya, korroziyaya davamlılıq və s.) müxtəlif olduğundan, onun hazırlanması prosesinə 

müxtəlif tərkibli maddələr - modifiksiyaedicilər əlavə etməklə sementin çeşidini genişləndirmək və 

müəyyən edilmiş tələblərə uyğun sement almaq mümkündür. Belə halda, həm əhəngdaşının tərkibindəki 

əsas birləşmənin - kalsium karbonatın tərkibində olan əlavə birləşmələr, həm də korrektə zamanı əlavə 

olunan birləşmələr nəzərə alınmalıdır.  

Digər tərəfdən, əlavə olunan maddələrin texnoloji proseslər zamanı hansı tərkib dəyişikliyinə məruz 

qalması nəzərə alınmalıdır. Xammal qarışığının yandırılması yüksək temperaturda (1400-15000C) aparıldı-

ğından materialın tərkibində mürəkkəb fiziki-kimyəvi proses gedir. Ona görə də əlavə olunan maddələrin 

tərkibi və miqdarı nəzərə alınmalıdır. 

Kaolin sementin alınmasında əlavə olunan maddələrdən (minerallardan) biridir. Yüksək temperatur 

şəraitində (200-7000C) qarışıqda olan üzvi birləşmələrin yanması baş verir və kaolinin susuzlaşması 

(parçalanması) aşağıdakı reaksiya üzrə gedir. 

Al2O3∙2SiO2∙H2O → Al2O3∙2SiO2+2H2O 

Sonra temperatur artdıqca (900-12000C) alümosilikatların - kaolinin oksidlərə və metaməhsullara 

parçalanması baş verir. 

Kaolinlər əsasən odadavamlı beton istehsalında istifadə olunan sementin hazırlanmasında istifadə 

olunur. 

Kaolinlərin, eləcə də digər mineralların əlavə olunması sementin istehsal texnologiyasına və xassələrinə 

güclü təsir etdiyindən onların tərkibi təhlil edilməli, verilən miqdarı sementə qoyulan tələbə uyğunlaşmalıdır. 

Tezisdə Qarabağ iqtisadi rayonunun mineral ehtiyatlarının mövcud vəziyyəti araşdırılır. Bunun əsas 

səbəbi iqtisadiyyat, sənaye və ümumi daxili məhsulun (ÜDM) inkişafında mineral ehtiyatların mühüm rol 

oynamasıdır. 

Qarabağ bölgəsi uzun illər Ermənistan Respublikası tərəfindən işğal olunduğundan, 1987-ci ildən bəri 

həmin bölgələrdə heç bir geoloji axtarış və tədqiqat işləri aparılmamış və ərazilərin müfəssəl tədqiq edilmə-

məsi səbəbindən həmin ərazilərin mineral xammal ehtiyatları haqqında dəqiq məlumatlar əldə etmək müm-

kün olmamışdır. Bunun üçün ciddi araşdırma tələb olunur. Həmin ərazilərdə faydalı qazıntı yataqlarının 

sayını və miqdarını müəyyən etmək üçün onların hər birinin diqqətlə öyrənilməsi tələb olunur. Həmçinin 

həmin bölgələrdə yeni axtarış-kəşfiyyat işlərinin aparılması və yeni faydalı qazıntı yataqlarının kəşfi 

ölkəmizdə sənayenin inkişafına, yeni iş yerlərinin açılmasına və gəlirin əldə edilməsinə öz töhfəsini verəcək. 

Məlumatlar əsasən müxtəlif araşdırmalardan əldə edilib. Araşdırmalar nəticəsində həmin ərazilərdə 

yerləşən sənaye əhəmiyyətli faydalı qazıntı yataqlarının mövcud vəziyyəti və işlənməsi perspektivləri 

nəzərdən keçirilir. Burada faydalı qazıntı yataqları haqqında məlumatlar ümumiləşdirilmişdir ki, bu da 

regionda müəyyən növ yataqların öyrənilməsi üçün məlumat bazası ola bilər. Əsasən Mis, qızıl, qurğuşun-

sink, civə, qiymətli daşlar, tikinti materialları və s. yataqları haqqında ətraflı məlumat verilmişdir. 

Hazırda Azərbaycanda filiz və qeyri-metal faydalı qazıntıların işlənməsi və emalı sahəsində elmi-

texniki tərəqqinin nailiyyətləri Kiçik Qafqazın, o cümlədən Qarabağın mineral ehtiyatlarının qiymətləndiril-

məsinə və işlənməsinə yeni yanaşmaya imkan verir. 

Azərbaycan ərazisinin geoloji cəhətdən öyrənilməsinə XX əsrin əvvəllərindən başlanmış və qısa müd-

dət ərzində bir neçə sənaye əhəmiyyətli yataqlar, o cümlədən Daşkəsəndə kobalt, dəmir və mərmər, 

Zəylikdə alunit, Paraqaçayda molibden, Filizçayda polimetallik, Gümüşlüdə qurğuşun, Naxçıvanda daşduz 

və s. yataqları aşkar edilərək istismara verilmişdir. Bu yataqlar uzun müddət istismar edilərək keçmiş SSRİ 

miqyasında və respublikamızda çox böyük əhəmiyyətə malik olublar. Sonralar müəyyən səbəblərdən bu 

yataqlardan bir qisminin fəaliyyətləri dayandırılıb. 

Müasir dövrdə bütün sənaye sahələrinin artan tələblərini təmin etmək üçün Azərbaycanın dağ mədən 

sənayesi yüksək sürətlə inkişaf etdirilməlidir. Mədən sənayesini inkişaf etdirmək üçün Azərbaycanın sənaye 

əhəmiyyətli faydalı qazıntı yataqları böyük balans ehtiyatlarına malikdir. Hazırda regionların iqtisadi 

potensialının yüksəldilməsi üçün bağlanmış mədənlərin yenidən fəaliyyətə başlamaları, yeni yataqların 

istismara hazırlanması regionların bir cox problemini həll etmiş olar. 

Azərbaycanın ərazisinin kiçik olmasına baxmayaraq, kifayət qədər əhəmiyyətli mineral ehtiyat bazası-

na malikdir. Mineral ehtiyat bazası dünyada faydalı qazıntıların kəşfiyyatını və işlənməsini optimallaşdır-

maq və ehtiyatların təhlükəsizliyini təmin etmək üçün strateji əsas sahədir. 

Bir çox mineral xammal növləri üzrə kəşf edilmiş ehtiyatlar təkcə xalq təsərrüfatının daxili tələbatını 

ödəmək iqtidarında deyil, həm də başqa ölkələrə ixrac oluna bilər. Yanacaq-energetika xammalının - neft və 

qazın istehsalı sürətlə inkişaf edir, bu sahənin yüksək səviyyədə olmasını təmin etmək üçün kəşf edilmiş 

ehtiyatların böyük artımı və yeni yataqların kəşfi tələb olunur. Qara metallurgiya üçün xəlitəli metalların və 

bütün qeyri-metal xammal kompleksinin rolu bir çox cəhətdən artmış, əlvan metalların, nadir və 

mikroelementlərin mineral-xammal bazasının inkişafı böyük əhəmiyyət kəsb edir. 

Qarabag iqtisadi rayonunda zəngin faydalı qazıntı yataqlarının istismara verilməsi həmin bölgənin 

yenidən bərpa olunmasını təmin etməklə yanaşı dövlətin iqtisadiyyatının xeyli yaxşılaşdırılmasına imkan 

yaradacaq. 

Qarabağ iqtisadi rayonunun sənaye potensialı hesabına respublikamız mineral ehtiyatların ixracı 

potensialını xeyli artıra bilər. Xüsusilə, qiymətli metallar və tikinti materialları Azərbaycan iqtisadiyyatında 

aparıcı rol oynadığından, onların ixracını artıracaq. Onların fəaliyyəti ölkədə mədənçıxarma sənayesinin 

inkişafına əhəmiyyətli töhfə verə bilər və onlardan əldə olunan mənfəət qeyri-neft sektorunun gəlirləri ilə 

bağlı olacaqdır. 

 

 

 

İŞĞALDAN AZAD OLUNMUŞ ƏRAZİLƏRİN MEŞƏ ÖRTÜYÜNDƏKİ EKOLOJİ  

PROBLEMLƏRİNİN KOSMİK TƏSVİRLƏR VƏ CİS TEXNOLOGİYALAR  

VASİTƏSİLƏ ARAŞDIRILMASI 

 

Vaidə Məmmədəliyeva, Vüsalə Nəsirova 
 

AR Milli Aerokosmik Agentliyinin Ekologiya İnstitutu, Bakı 

Valide.mamedaliyeva@mail.ru, murad2nasirov@gmail.com 

 

2020-ci ildə baş verən 44 günlük Vətən müharibəsinin Qələbə ilə başa çatması torpaqlarımızın 

işğaldan azad edilməsi ilə yanaşı, təcavüzkar Ermənistanın ərazilərimizdə apardığı ekoloji terror aktlarına 

da son qoydu. Rəsmi İrəvanın ölkəmizə qarşı yürütdüyü təcavüzkar siyasət 30 ilə yaxın müddətdə 

şəhərlərimizin, kəndlərimizin dağıdılması ilə yanaşı, ekoloji vəziyyətin də bərbad hala salınmasına yol açıb. 

Vaxtilə həmin bölgələrdəki meşə qoruqları və oradakı nadir fauna, floramız, çaylardakı zəngin sərvətimiz 

erməni vandalları tərəfindən dağıdılıb, qırılıb. Bir sözlə, Azərbaycanın işğal altındakı ərazilərində ermənilər 

tərəfindən həyata keçirilən ekoloji terror regionun ekosistemini, təbiətini və resurslarını məhv edib. Bu fakt 

beynəlxalq təşkilatlar tərəfindən də təsdiq olunub və bununla bağlı çoxsaylı qətnamələr qəbul edilib. 

Qeyd etdiyimiz kimi, işğaldan azad olunmuş ərazilərin ekoloji vəziyyətinin qiymətləndirilməsi və 

bərpa planlarının dəqiqləşdirilməsi məqsədilə keçirilən monitorinqlər çərçivəsində ərazilərimizin ekoloji 

vandalizmə məruz qaldığı bir daha təsdiqlənib. Rəsmi informasiyalara görə, ilkin müşahidələr göstərir ki, 

Kəlbəcər rayonunda ermənilər tərəfindən təbiətə qarşı ekoloji cinayətlər həyata keçirilib, xüsusən yol 

ətrafında xeyli sayda ağac kəsilib, çoxillik təbiət abidələri məhv edilib, təbii sərvətlər talan olunub. 

Ümumilikdə, göstəricilərə nəzər salarkən aydın olur ki, ermənilərin Kəlbəcərdə törətdiyi ekoloji terrorun 

izləri ürəkağrıdıcıdır. 

